Avgerð hjá Skatta- og avgjaldskærunevndinifrá 29.04.2009, 
mál nr. 08-02-23-31

- ferðastuðul til lærling

- lóg um stuðul til ferðaútreiðslur § 1
TAKS noktaði lærlingi ferðastuðul í tíðarskeiðnum, tá hesin var á Tekniska skúla. Komm​unal skatta​kærunevnd broytti avgerðina hjá TAKS, og Skatta- og avgjalds​kærunevndin staðfesti avgerð​ina hjá Kommunalu Skattakærunevndini.
Avgerð

Upplýst er í málinum, at kærarin søkti um ferðastuðul fyri seinna hálvár 2006 og fyrra hálv​ár 2007. TAKS noktaði honum ferðastuðul vísandi til, at hann var í læru. Avgerðin varð kærd til Kommunala Skattakærunevnd, sum gav kæraranum viðhald. TAKS kærdi síðani avgerðina hjá Kommunalu Skattakærunevndini til Skatta- og avgjaldskærunevndina.

Kommunala Skattakærunevndin

Kommunala Skattakærunevndin gav kæraranum viðhald og grundgevur avgerðina við, at

hann er á lønarlistanum hjá B og sostatt hevur meira enn 15 km til arbeiðsstaðið á Tekn​iska Skúla í Tórshavn. Nevndin leggur afturat, at um hann var lesandi, so hevði hann havt møguleikan at ferðast við SSL við 20% í avsláttri, men av tí hann er í læru við løn, fær hann ikki hendan avsláttur.

TAKS

TAKS vísir á, at praksis á hesum øki er tann, at ferðastuðul bert verður veittur fyri tann verkliga partin av útbúgvingini, meðan ongin stuðul verður latin fyri tann ástøðiliga partin av útbúgvingini.

Víst verður á mál um ferðastuðul, sum Føroya Rættur tann 11. februar 2005 hevur viðgjørt.

Víst verður á, at Føroya Rættur tann 11. februar 2005 hevur viðgjørt eitt mál um ferða​stuðul, og í samband við dómsviðgerðina lat dómarin partarnar skilja, at sambært “...lagtingslov nr. 93 af 6. juni 1997 om tilskud til transportudgifter, gives der tilskud til udgifter til transport mellem bopæl og arbejdsplads. Efter lovens ordlyd og forarbejder er der ikke grundlag for at udvide den naturlige forståelse af “arbejdsplads” til at omfatte uddannelsessted. Det gør ingen forskel, at der modtages løn under uddannelsen, når der ikke udføres arbejde til nytte for arbejdsgiveren. Dette er i overensstemmelse med praksis eftir § 9 b og § 9 c i den danske ligningslov indtil 1999, ligesom det er i overensstemmelse med den nugældende danske ligningslov, hvorefter fradrag eller godtgørelse for udgifter til befordring til uddannelsessted har særlig hjemmel i ligningslovens § 31. Sagsøgeren havde således ikke krav på tilskud til befordring mellem bopæl og sygeplejeskolen under den teoretiske del af hendes uddannelse”.

Kærarin

Kærarin vísir á, at hann søkti um ferðastuðul fyri seinna hálvár 2006 og fyrra hálvár 2007

millum bústað sín og Tekniska skúla í Tórshavn.

Hann vísir á, at Tekniski Skúli í Tórshavn er arbeiðspláss hjá honum hesar vikurnar, hann

gongur í skúla. Hann fær somu løn, sum á arbeiðsplássinum, so hetta má vera sum ein

vanligur arbeiðsmaður, sum bert fær meira løn enn lærlingurin.

Avgerðin hjá Skatta- og avgjaldskærunevndini

Sambært § 1 í lóg um stuðul til ferðaútreiðslur hevur “hvør persónur, sum er undir fullari

skattskyldu í Føroyum ......... og hevur útreiðslur í sambandi við ferðing millum bústað og

arbeiðsstað í Føroyum” rætt til stuðul eftir lógini.

Spurningurin er, hvat kemur undir definitiónina ”arbeiðsstað”. Tað vil eitt nú siga, um orðingin kann tulkast soleiðis, at arbeiðsstað eisini umfatar skúlagongdina, tá tann lesandi fær løn undir skúlagongd.

Hvørki viðmerkingarnar til lógina ella tilhoyrandi kunngerðin geva nakað tulkingarískoyti til, hvussu hugtakið arbeiðsstað skal skiljast. Avgerandi má tí vera vanliga fatanin av einum arbeiðsstaði. Arbeiðsstað er í vanligum týdningi tað stað, tú útinnir títt arbeiði fyri løn antin í starvi hjá ávísum arbeiðsgevara, ella tí at tú hevur átikið tær nakrar arbeiðs​uppgávur, sum skulu útinnast á hesum staði. Skúli vil t.d. vera arbeiðsstaðið hjá lærarum, meðan skúli vanliga ikki verður mettur sum arbeiðsstað hjá næmingum, m.a. tí teir eru ikki í starvi á hesum staði.

Men kærarin er í læru hjá B og hevur sítt vanliga lærupláss/arbeiðsstað í hesum býi. At vera lærlingur vil siga, at hann hevur gjørt sáttmála við ein arbeiðsgevara um arbeiði, ar​beiðstíð og arbeiðsløn fyri tað arbeiðið, hann útinnir sum lærlingur. Í hesum er eisini ein partur av teoretiskari lærutíð.

Av nevndu umstøðum metir Skatta- og avgjaldskærunevndin, at talan er um viðurskifti millum ein arbeiðsgevara og ein arbeiðstakara. Nevndin metir, at í hesum føri er arbeiðs​staðið hjá kæraranum bert flutt frá vanliga arbeiðsstaðnum til skúla í avmarkaða tíð. Men tá hansara arbeiðssáttmáli framhaldandi er galdandi í skúlatíðini, og hann annars í øllum lærutíðarskeiðnum, hóast ávísa sertrygd, tí hann er lærlingur, er undir teimum treytum, sum eru galdandi fyri arbeiðsmarknaðin, metir nevndin, at hann hevur rætt til ferðastuðul tað tíðarskeiðið, hann er á Tekniska Skúla.

Málið, sum TAKS vísir til, gav ikki nevndini grund til at broyta áskoðan.

Skatta- og avgjaldskærunevndin avgjørdi út frá hesum at staðfesta avgerðina hjá

Kommunalu Skattakærunevndini.

